
Чӑваш халӑх поэчӗ Яков Ухсай 
ҫуралнӑранпа 85 ҫул ҫитнӗ гӗле 

ҪӖР ҪИНЧЕ 
ҪИРӖППӖН 
ТӐРАТЧӖ 

Сакӑр вунӑ пилӗк ҫул нумай-и вӑл е сахал? 
Камшӑн мӗнле вӗт. Пӗрисем сахал, тепри-
сем нумай тейӗҫ. Чӑнах та, пӗри ҫирӗм ҫул 
урлӑ каҫать те ҫӗре кӗрет. Ҫавах та хӑй ятне 
халӑх умӗнче ӗмӗрлӗхех хӑварать. Ку ятсе-
не аван пӗлетпӗр эпир. Вӗсем — «Нарспи» 
авторе Константин Ивановпа ҫуламлӑ та 
янӑравлӑ саслӑ Ҫеҫпӗл Мишши. Ҫавах та 
пурте вӗсем пек пулаймӗҫ. Ун пек талант-
сем ҫёршер ҫул иртнӗ хыҫҫӑн тин халӑх умне 
тӳпере ҫӗнӗ ҫӑлтӑр ҫуралнӑ евӗр яр уҫҫӑн 
йӑлтӑрса кайма пултараҫҫӗ. 

Чӑваш халӑх поэчӗ, Максим Горький ячӗллӗ 
Патшалӑх премийӗн лауреачӗ Яков Ухсай 
ҫитмӗл пилӗк ҫула ҫитеймерӗ, вӑхӑтсӑр ҫӗре 
кӗчӗ. Сӑвӑҫӑн вара пӳлми тулличчӗ. Пӗрре 



ларса вуласа тухма майӗ ҫук калӑплӑ произ-
веденисем ҫырчӗ вал. «Тутимӗр», «Кӗлпук 
мучи», «Ту урлӑ ҫул», «Акӑшкӳль», «Ҫӗр», 
«Шуйттан чури» — каласа та пӗтереймӗн. 
Мӗн чухлӗ сӑвӑсен кӗнеки тэта Яков Ухсайӑн?! 
Кашни сӑвӑлла романӗ, трагедийӗ чӑваш 
халӑхӗн историйӗ, пӗр-пӗр тапхӑра уҫӑмлӑн 
та витӗмлӗн, ӗненмелле сӑнласа-кӑтартса 
парать поэт. 

Ҫитмӗл пилӗк ҫул тултарса ӗлкӗреймен 
сӑваҫ мӗн чухлӗ ӗлкӗрнӗ! Кӑҫалхи чӳк уйӑхӗн-
че 85 ҫула ҫитетчӗ сӑвӑҫӑмӑр. Пурӑнмал-
паччӗ-ха сӑвӑҫӑмӑрӑн. Унӑн вӑйӗ-халӗ те, 
ҫырас ӗмӗчӗ те, ӑсталӑхӗ те пурччӗ. Пурне 
те панӑччӗ ӑна Турӑ. Анчах та чир вӑрттӑн та 
шалтан кӑшлама тытӑннӑ иккен поэта. Хав-
шатрӗ ҫав чир пултаруллӑ та маттур ҫынна, 
вӑл вара Яков Ухсая пирӗн йышран уйӑрса 
кайрӗ, ӗмӗрлӗхех леш тӗнчене илсе кайрӗ. 

Ҫырас кӑмӑлӗ пысӑкчӗ халӑх поэчӗн. Хӑй 
пултарулӑхӗ пирки пит калаҫсах каймастчӗ 
Я. Ухсай. Ҫавах та екки ярсан ӗмӗт-шухӑшне 

пытармастчӗ. 
Халӑх поэчӗ ҫырнисене Мускаври издатель-

ствӑсенче ну май пичетлесе кӑларчӗҫ: паллах, 
вырӑсла куҫарса. Ун чухнехи пек каласан, ав-
тономилле республикӑсенчен поэтсем ҫыр-
нисене икӗ томпа кӑларнисем ҫукпа пӗрех. 
Мустай Каримпа Расул Гамзатова ҫеҫ асӑн-
ма пулать-тӗр. Акӑ епле пысӑк поэт пулнӑ 
Яков Ухсай! Хӑй пурӑннӑ чухне сӑвӑҫа тирке-
кенсем те тупӑнатчӗҫ. Вӑл ҫырнине ҫиелтен, 
тӗпленсе лармасӑр вуласа тухатчӗҫ те — пер-
пёр мелсӗртерех каланине тупсан, савӑнсах 
тӗслӗхсем каласа ҫӳретчӗҫ. Автор мӗншӗн 
ҫапла капать — анализ тӑвасшӑн марччӗ. Ан
чах ҫыракансем хушшинче камӑн кӑлтӑксем 
ҫук-ши? Хамӑр ҫине ҫаврӑнса пӑхмастпӑр: ҫын 
куҫӗнчи хӑлчӑка шыратпӑр, хамӑр умри пӗре-
нене курмастпӑр. 

Вырасла куҫарас тесен эпир сӑвӑсене е поэ-
мӑсене, калавпа романсене подстрочниксем 
тӑватпӑр. Мӗнле калас, авторӑн кашни сӑмах-
не вырӑсла куҫарса паратпӑр: паллах, вырӑсла 

Самукерчӗкре: ҫил-тӑмана та пӑхмаҫҫӗ, пмсательсем тӗл тунӑ ҫӗре утаҫҫё. (Суяахайран сылтӑмалла): В. Давыдов-Анатри, 
К. Турхан, Хв. Уяр, Н. Дедушкин, В. Алакер, Я Ухсай, Г. Ефимов, В. Ухлн. 

ӑнланмалла туса паратпӑр. Вырӑс тӑлмачи-
сем ҫав подстрочниксем тӑрӑх произведе
ние хак параҫҫӗ. Я. Ухсай пирки Юрий Оле-
ша мӗнле мухтать?! Ку статьяна «Ялав» жур-
налта пичетлесе кӑлартӑмӑр, вырӑсларан 
хамах чӑвашла куҫарса панӑччӗ. Тата Нико
лай Корнеевич Чуковский (К. Чуковский 
ывӑлӗ) ҫапла каланине астӑватӑп: «Яков Ух
сай Николай Грибачев мар ӗнтӗ, Сталинла 
преми илес тесе «Колхоз «Большевик» пек 
поэмасем ҫырас ҫуках, Ухсай чӑн-чӑн поэт» 
тенӗччӗ Переделкинора тӗл пулса калаҫнӑ чух 
(ашшӗ патне — К. Чуковский патне — 
килнӗччӗ пулас вал, хӑй Ленинградра 
пурӑнатчӗ). 

Чӑн-чӑн поэта хӑвӑрт асӑрхаҫҫӗ. Н. Чуков
ский хай те Я. Ухсайӑн произведенийӗсене 
вырӑсла куҫарнӑ. Мускавра туссем нумайччӗ 
Я. Ухсайӑн: А. Твардовский, А. Фадеев, П. 
Железное, В. Замятин, Б. Иринин, С. Сарта-
ков, С. Михалков, Е. Исаев, В. Шкаев, В. 
Фирсов... — каласа та пӗтереймӗн. Поэт пул-
тарулӑхне пысӑка хуратчӗҫ, хисеплетчӗҫ 
вӗсем. 

Унтан ҫакна та асӑнса хӑварам. «Советс
кая Чувашия» хаҫатра Социализмла Ӗҫ Ге-
ройӗ, Ленинла преми лауреачӗ Егор Исаев 
интервью пани пичетленсе тухрӗ. Унта Я. 
Ухсая пысӑк хак панӑ май манӑн ят-шыва та 
асӑнать Е. Исаев. Я. Ухсайпа тел пулсан, мана 
ятлӑ-сумлӑ поэт ҫапла каларӗ: «Егор Исаев 
сана манпа юнашарах асӑнать, «большой, 
интересный поэт Чувашии» тет. Апла пире 
вулаҫҫӗ Мускавра, Якур шӑллӑм...» Хӑш-пӗр 
чухне хавхалантарма пӗлетчӗ аслӑ поэтӑмӑр. 

Астӑвӑмӗ ҫирӗпчӗ, анлӑччӗ халӑх поэчӗн. 
Авалхи грексен Гомерӗнчен пуҫласа хӑй 
вӑхӑтӗнчи поэт-писатель таран пӗлетчӗ. Унпа 
калаҫса кайсан вӗҫне-хӗрне тухаймӑн ҫав... 
Пӗлетчӗ, пӗлетчӗ Яков Ухсай! 

Акӑ, халӑх поэчӗ ҫуралнӑранпа 85 ҫуп ҫитнӗ 
май тӗл пул у сем, чаплӑ литература каҫӗсем 
ирттерӗҫ. Анчах та Яков Ухсайсӑр. Ухсайсӑр-
и вара? Поэт ҫырнисене вулатпӑр эпир сцена 

Сӑнӳкерчӗкре: Ярославль поэчӗ Иван Смирнова» Яков Ухсай. 

ҫинчен, ун пурнӑҫӗпе ӗҫӗ-хӗлӗ ҫинчен ка-
лаҫӑпӑр. Апла-тӑк, вӑл ҫырса хӑварнисем 
пирӗнпе пулсан, — сӑвви-поэмисене Я. Ух
сай ҫырнӑ вӗт! — поэт пирӗнпе чӗррӗн те 
вилӗмсӗррӗн калаҫӗ. Унӑн 100 ҫулне те, 
ISO ҫулне те уявлӗ хамӑр чӑваш халӑхӗ! 
Я. Ухсай пек п о э т с е м в и л м е ҫ ҫ ӗ — 
пурӑнаҫҫӗ те пурӑнаҫҫӗ. Тӑван халӑхӗпе 
ҫӗрӗ-шывӗ, унӑн юратӑвӗпе инкек-синкерӗ 
ҫинчен чун хӑватне шеллемесӗр ҫыракан 
— ӗмӗр-ӗмӗр чӗрӗ. Чӑваш ҫӗрӗ, улӑхӗ-
ҫаранӗ пирки хайланӑ очеркӗсене ҫеҫ аса 
илер. 

Яков Ухсая яланах аслӑ пичче пек ку-
ратӑп. Вал ман умрах, хам чӗрӗ чух ун 
сӑнарӗ куҫ шӑрҫи ҫинчех тӑрӗ: сӑвӑҫ тӳпе-
ре ӑмӑрткайӑк пек ярӑнса та тикӗссӗн 
вӗҫет, ҫӗр ҫинче купленех ҫирӗппӗн пусса 
ҫӳрет. 

Ҫапла пулнӑ та, пулать те. 


